
HYRJE

Strategjia për komunikim është përpjekje për të përmirësuar cilësinë e komunikimit 
të sistemit prokurorial të Republikës së Kosovës, duke inkurajuar pjesëmarrjen dhe 
informimin e qytetarëve, rritjen e përgjegjshmërisë dhe transparencës për opinionin e 
gjerë publik dhe ngritjen e bashkëpunimit me mediat për hir të informimit të shpejtë 
dhe të saktë të opinionit lidhur me punën e prokurorive. 

Rrjedhimisht, komunikimi i sistemit prokurorial ka ndryshuar formë tashmë kur kemi 
të bëjmë me komunikimin e jashtëm. Për realizmin e një efikasiteti sa më të madh, 
sistemi prokurorial synon të jetë interaktiv, aktiv dhe proaktiv në këtë drejtim. Ky 
komunikim, përveç informimit të vazhdueshëm për rastet e ndryshme dhe dhënien 
e përgjigjeve në pyetjet e gazetarëve, përfshinë edhe ngritjen e vetëdijesimit për 
punën e sistemit prokurorial. Po ashtu është me rëndësi që të vlerësojë opinionin e 
aktorëve të ndryshëm. 

Kjo strategji e komunikimit do të reflektojë planet e përgjithshme të sistemit 
prokurorial të vendit tonë për tre vjetët e ardhshëm (2021-2023).

MISIONI

Misioni i strategjisë është që përmes objektivave dhe aktiviteteve të avancojë 
transparencën dhe të ngritë nivelin e besueshmërisë në punën e sistemit prokurorial 
të Republikës së Kosovës.

VIZIONI

Sistemi prokurorial angazhohet të fuqizojë mekanizma të qëndrueshëm të 
komunikimit më efikas dhe efektiv për hir të informimit të drejtë dhe të saktë për 
punën e përditshme, e cila është në interes të publikut. 

GJENDJA AKTUALE

Sistemi prokurorial përballet me një numër sfidash të natyrave të ndryshme, 
të cilat në mënyrë direkte ose indirekte ndikojnë në marrëdhënien e saj me 
publikun. Fillimisht, ky sistem duhet ta vlerësojë realisht rëndësinë që ka fusha e 
marrëdhënieve me publikun, duke përfshirë komunikimin e sistemit me aktorë të 
jashtëm në përmirësimin dhe rritjen e efikasitetit të punës së sistemit.

Sfidë e vazhdueshme në realizmin e këtyre objektivave konsiderohen rritja e numrit 

të mediumeve dhe gazetarëve, si dhe profilizimi i tyre në fushën e drejtësisë, pastaj 
ana financiare, ndërtimi i një kulture të brendshme komunikimi të të punuarit brenda 
sistemit për realizimin e qëllimeve të përbashkëta, gatishmëria për bashkëpunim 
dhe koordinim të aktiviteteve të prokurorëve dhe stafit mbështetës me zyrat për 
komunikim publik.

Si sfidë tjetër mbetet kompletimi me staf të mjaftueshëm dhe kushte pune për 
njësitë e komunikimit, po ashtu ekziston nevoja e hartimit të dokumenteve dhe 
akteve të ndryshme strategjike që rregullojnë çështjen e komunikimit të brendshëm 
dhe të jashtëm të zyrtarëve për komunikim dhe prokurorëve, që do të përfshinte 
komunikimin me media, si transmetuese te opinioni i gjerë, si dhe komunikimin me 
shoqërinë civile, e cila ka rol jetik në vetëdijesimin shoqëror për rëndësinë e një 
sistemi të pavarur prokurorial, të paanshëm, profesional dhe me integritet. 

Kjo strategji pason Strategjinë e parë për komunikim të sistemit prokurorial të 
Republikës së Kosovës (2018-2020), e cila ka dhënë rezultatet e veta në fushën e 
komunikimit.

Strategjia e re e paraparë për tre vjetët e ardhshëm (2021-2023) ka katër objektiva, 
të cilat synohet të arrihen përmes aktiviteteve konkrete.  

METODOLOGJIA

Hartimi i kësaj strategjie është bërë përmes një procesi gjithëpërfshirës me 
pjesëmarrjen e të gjithë aktorëve kyç në zbatimin e kësaj strategjie, me pjesëmarrjen 
e përfaqësuesve të sistemit prokurorial dhe atyre të organizatave ndërkombëtare. 

Gjatë hartimit të kësaj strategjie janë shqyrtuar në mënyrë të detajuar të gjitha 
raportet vlerësuese dhe dokumentet e tjera lidhur me zbatimin e komunikimit të 
brendshëm dhe të jashtëm të sistemit prokurorial, përfshirë këtu aktet e brendshme 
nënligjore dhe ligjet e tjera në fuqi në Republikën e Kosovës. 

KORNIZA LIGJORE 

Strategjia në përmbajtjen e saj është brenda kornizës ligjore dhe nënligjore që 
rregullon funksionimin e sistemit prokurorial, sistemin e drejtësisë në përgjithësi, të 
drejtën e opinionit për t’u informuar dhe liritë, të drejtat dhe privatësinë e të gjitha 
palëve në procedurat penale.

Përveç kornizës ligjore që do të paraqitet më poshtë, kjo strategji ka marrë parasysh 
dhe do të respektojë të gjitha konventat ndërkombëtare, mosrespektimi i të cilave 

automatikisht shkakton pasoja juridike në bazë të Kushtetutës së Republikës së 
Kosovës. 

Korniza ligjore, në të cilën është mbështetur kjo strategji është:

•	 Kushtetuta e Republikës së Kosovës;

•	 Kodi i Procedurës Penale i Kosovës, nr. 04/l-123; 

•	 Kodi Penal i Republikës së Kosovës, nr. 06/l-074; 

•	 Kodi i Drejtësisë për të Mitur, nr. 06/l-006; 

•	 Ligji për Këshillin Prokurorial të Kosovës, nr. 06/l-056;

•	 Ligji për Prokurorin e Shtetit, nr. 03/l-225; 

•	 Ligji për Prokurorinë Speciale të Republikës së Kosovës, nr. 03/l-052;

•	 Ligji për Ndryshimin dhe Plotësimin e Ligjit nr.03/l-225 për Prokurorin e 

Shtetit, nr. 05/l-034;

•	 Ligji për Mbrojtjen e Sinjalizuesve, nr. 06/l-085;  

•	 Ligji për Mbrojtjen e Dëshmitarëve, nr. 04/-l-015;

•	 Ligji për Ndërmjetësim, nr. 06/l-009; 

•	 Ligji për Deklarimin, Prejardhjen dhe Kontrollin e Pasurisë të Zyrtarëve të 

Lartë Publik dhe Deklarimin, Prejardhjen dhe Kontrollin e Dhuratave për 

të gjithë Personat Zyrtarë, nr. 04/l-050;

•	 Ligji për Ndryshimin dhe Plotësimin e Ligjit nr. 04/l-050 Deklarimin, 

Prejardhjen dhe Kontrollin e Pasurisë të Zyrtarëve të Lartë Publik dhe 

Deklarimin, Prejardhjen dhe Kontrollin e Dhuratave për të gjithë Personat 

Zyrtarë, nr. 04/l-228; 

•	 Ligji për Parandalimin e Konfliktit të Interesit në Ushtrimin e Funksionit 

Publik, nr. 06/l-011; 

•	 Ligji për Bashkëpunim Juridik Ndërkombëtar në Çështjet Penale, nr. 04/l-

231;

•	 Rregullore për Klasifikimin e Informacioneve të Sistemit Prokurorial të 

Republikës së Kosovës, nr.04/2017;

•	 Rregullorja për Shërbimin e Komunikimit Publik në Sistemin Prokurorial, 

nr.03.2019;

•	 Rregullorja për Njësinë Ndërlidhëse për Përgjime, nr. 05.2016;

•	 Rregullorja për Bashkëpunim Institucional, nr.04.2016; 

•	 Rregullorja për Organizimin e Brendshëm dhe Funksionimin e Prokurorit 

të Shtetit, nr.11.2015;

•	 Rregullorja për Organizimin dhe Veprimtarinë e Këshillit Prokurorial të 

Kosovës, nr.02.2020; 

•	 Rregullorja për Komisionin për Administrimin e Prokurorive, nr.03/2017;

•	 Kodin e Etikës dhe Sjelljes Profesionale për Prokurorë;

•	 Kodin e Etikës dhe Sjelljes Profesionale për Anëtarët e Këshillit 

Prokurorial të Kosovës dhe 

•	 Kodin e Etikës Profesionale për Punonjësit Mbështetës.

KUFIZIMET LIGJORE

Kjo strategji dhe aktivitetet e saj do t’u nënshtrohen kufizimeve ligjore në rastet kur 
parashtrohen kërkesa për informata, të cilat janë të mbrojtura me ligje dhe akte 
nënligjore; në rastet kur informatat mund të dëmtojnë hetimet, shkelin të drejtat 
dhe liritë e njeriut, cenojnë sigurinë kombëtare; informatat që kufizohen me ligj 
dhe shkaktojnë pasoja juridike për publikuesin e atyre informatave, si dhe në çdo 
rast të mbrohet e drejta e gazetarëve për të përdorur dhe për t’i mbrojtur burimet 
anonime të informacionit me përjashtim të atyre rasteve kur ligjet e parashohin 
ndryshe.

Opinioni ka të drejtë të informohet në kohën e duhur për zhvillimet në hetimet 
konkrete dhe rastet penale. Me rastin e informimit të opinionit do t’i jepet gjithnjë 
përparësi rasteve me interes të publikut, por pa dëmtuar interesin e hetimeve dhe 
të drejtat e palëve në procedurë penale. 

Gjatë informimit të publikut do të gjendet ekuilibri i duhur në mes të transparencës, 
në njërën anë, si dhe interesit të publikut dhe një procedure penale të drejtë, në 
anën tjetër. Do të respektohet pozita dhe aktet juridike të sistemit prokurorial, 
atij gjyqësor dhe privatësia e palëve në procedurë, siç janë: i dyshuari, viktima, të 
afërmet e tyre, dëshmitarët dhe interesi i publikut. 

Përveç kësaj do të merret në konsideratë ekuilibri në mes të transparencës dhe 
interesit të hetimit. Me këtë rast do të bëhet shpërndarja e informatave, aty ku 
është e mundur dhe do të mbahen informatat, aty ku është e nevojshme, duke 
respektuar gjithmonë interesin e publikut, interesin e hetimeve dhe të drejtat e 
palëve në procedurë penale.

LISTA E SHKURTESAVE

KPK........................ Këshilli Prokurorial i Kosovës;

PSH......................... Prokurori i Shtetit;

SKPK...................... Sekretariati i Këshillit Prokurorial të Kosovës. 

OBJEKTIVAT 

Në kuadër të kësaj strategjie janë paraparë katër objektiva, të cilat synohen të 
arrihen përmes aktiviteteve konkrete të parapara sipas planit të veprimit dhe 
afateve kohore. Zbatimi i aktiviteteve në praktikë do të varet nga bashkëpunimi i 
brendshëm, bashkëpunimi me institucionet e tjera, kostoja financiare dhe mbulimi 
buxhetor i tyre. 

OBJEKTIVA I – NGRITJA E TRANSPARENCËS NË SISTEMIN PROKURORIAL 
TË KOSOVËS 

Sistemi prokurorial i Kosovës ka avancuar sa i përket ngritjes së transparencës 
përmes realizimit të objektivave të parapara në strategjinë e parë të komunikimit, 
mirëpo realizimi i objektivit për ngritje të vazhdueshme të transparencës, nxjerr 
në pah nevojën e vazhdimit të aktiviteteve, të cilat e paraqesin institucionin 
transparent. Gjithashtu, hartimi i politikave të reja është paraparë në këtë strategji 
për vazhdimin e punëve në ngritjen e transparencës, që nënkupton edhe ngritjen 
e besueshmërisë, sepse qytetarët do të jenë me të informuar për punët dhe 
rezultatet e sistemit prokurorial të Kosovës.

Ky objektiv ka për qëllim t’u përgjigjet nevojave që përmes komunikimit me opinionin 
publik, si mjet për ngritjen e transparencës dhe besueshmërisë së qytetarëve në 
sistemin prokurorial të Kosovës dhe njëherësh përmes ngritjes së besueshmërisë të 
ngritë edhe nivelin e bashkëpunimit me qytetarët për raste të ndryshme kriminale, 
me qëllim të trajtimit sa më efikas të tyre dhe vënies së drejtësisë. 

Rrjedhimisht, ky objektiv ka për qëllim kryesor që të garantojë një komunikim më 
efektiv ndërinstitucional, me institucionet e tjera të drejtësisë dhe të zbatimit të 
ligjit, me qëllim të krijimit të mekanizmave për menaxhimin dhe trajtimin e rasteve 
të interesit të përbashkët, që kanë nevojë të komunikohen në opinion, me qëllim të 
parandalimit të keqinformimit dhe garantimit të sigurisë individuale dhe shtetërore 
në raste të caktuara.

Ky objektiv ka dy nënobjektiva që synohet të përmbushen përmes aktiviteteve të 
parapara si në vijim: 

a) Ngritja e transparencës përmes publikimeve të vazhdueshme:

- Publikimi i Raportit 24 orësh të Prokurorit të Shtetit;

- Publikimi i buletineve të sistemit prokurorial; 

- Realizimi i fushatave vetëdijesuese;

- Organizimi i konferencave me media; 

- Organizimi i takimeve me qytetarë; 

- Fuqizimi i vazhdueshëm i uebportalit të sistemit prokurorial dhe

- Avancimi i sistemit të publikimeve.

b) Koordinimi ndërinstitucional në fushën e komunikimit:

- Mbajtja e takimeve me policinë, gjykatat dhe institucionet e tjera;

- Formimi i ekipit të përbashkët për komunikim ndërinstitucional; 

- Lidhja e memorandumeve me institucionet e tjera dhe partnerët; 

- Mbajtja e konferencave me institucionet e tjera zbatuese të ligjit; 

- Organizimi i trajnimeve dhe aktiviteteve me institucionet zbatuese të ligjit  
dhe

- Fuqizimi dhe ngritja e kapaciteteve të komunikimit publik të prokurorive. 

OBJEKTIVA II – FUQIZIMI I KOMUNIKIMIT TË BRENDSHËM 

Sistemi prokurorial e njeh rëndësinë e komunikimit të brendshëm dhe e zbaton atë 
për rrjedhojë. Duke qenë të vetëdijshëm për lidhjen e drejtpërdrejtë të efektshmërisë 
dhe përmirësimit të komunikimit të jashtëm dhe imazhit të institucionit në syrin 
e publikut, përmes një komunikimi të brendshëm efektiv, sistemi prokurorial e 
vlerëson si të rëndësishme ngritjen e vazhdueshme të koordinimit, komunikimit 
dhe aktiviteteve të reja, të cilat do të ndikojnë për zhvillimin sa më të mirë të 
komunikimit të brendshëm.

Përmes kësaj strategjie synohet që komunikimi i brendshëm të bëhet në kohë, 
të jetë i vazhdueshëm, i planifikuar dhe një komunikim që i paraprinë proceseve 
të punës në sistemin prokurorial të Kosovës. Komunikimi i brendshëm synohet të 
bëhet sa më efektiv, në mënyrë që të ketë një lidhje të vazhdueshme të komunikimit 
të brendshëm me atë të jashtëm.

Qëllimi për fuqizimin e komunikimit të brendshëm përkon me objektivin e sistemit 
prokurorial të Kosovës për ndërtimin e një kulture afatgjate organizative të të 
punuarit brenda institucionit përmes praktikave që do të ngrinin nevojën e 
koordinimit sa më të mirë të komunikimit të brendshëm, me qëllim të ndikimit në 
efikasitetin e realizimit të detyrave dhe përgjegjësive të brendshme dhe të dhënies 
së informatave të plota dhe të sakta gjatë komunikimit të jashtëm.

Ky objektiv ka dy nënobjektiva, që synojnë të përmbushen përmes aktiviteteve të 
parapara si në vijim:

a) Koordinimi i komunikimit të brendshëm të njësive për komunikim me 
anë të:

- Koordinimit sistematik të komunikimit të Udhëheqësit të Zyrës për 
Komunikim Publik me Kryesuesin e KPK-së dhe Drejtorin e Përgjithshëm 
të SKPK-së;

- Koordinimin sistematik të komunikimit të këshilltarëve për media dhe 
Udhëheqësit të Zyrës për Komunikim Publik me Kryeprokurorin e Shtetit 
dhe

- Koordinimit sistematik të komunikimit të zyrtarëve për informim dhe 
monitorim të mediave në prokuroritë përkatëse me kryeprokurorët e 
prokurorive dhe prokurorëve të rasteve.

b) Koordinimi i komunikimit të brendshëm të njësive për komunikim me 
njësitë e tjera organizative me anë të:

- Koordinimit të komunikimit ndërmjet njësive të KPK-së; 

- Koordinimit të komunikimit ndërmjet njësive të ZKPSH-së; 

- Koordinimit të komunikimit ndërmjet njësive të prokurorive dhe 

- Koordinimit të komunikimit ndërmjet të gjitha njësive organizative të 
sistemit prokurorial. 

OBJEKTIVI III - AVANCIMI I BASHKËPUNIMIT ME MEDIA, SHOQËRINË 
CIVILE DHE INSTITUCIONET E TJERA

Ky objektiv ka rëndësi të veçantë për fuqizimin dhe ngritjen e komunikimit të 
jashtëm, ngritjen e transparencës dhe besueshmërisë në sistemin prokurorial 
të Kosovës dhe avancimin shumëdimensional të komunikimit të jashtëm, sepse 
lidhet me bashkëpunimin, i cili ka një fokus shumë të rëndësishëm për sistemin.

Gjatë ngritjes së bashkëpunimit me mediat, shoqërinë civile dhe institucionet e 
tjera, sistemi prokurorial pretendon ngritjen e profesionalizmit në komunikimin 
e jashtëm, të qenit me afër qytetarëve, marrjen e këshillave, mendimeve dhe 
rekomandimeve profesionale.

Strategjia ka për qëllim që të ngritë nivelin e komunikimit me mediat, si 
transmetuese kryesore të informatave në opinionin publik dhe me aktorë kyç në 
informimin, edukimin e drejtë dhe të saktë të opinionit lidhur me punën e sistemit 
prokurorial. 

Ky objektiv ka një rol jetik, sidomos në ngritjen e vetëdijes qytetare për rolin e një 
sistemi të paanshëm, profesional dhe me integritet profesional. Roli i shoqërisë 
civile, si transmetuese, por edhe duke pasur parasysh ekspertizën profesionale 
që mund të ofrohet në ngritjen e kapaciteteve të sistemit prokurorial është i 
rëndësishëm në drejtim të zbatimit të kësaj strategjie. 

Meqenëse, mediat dhe shoqëria civile janë partnerët tonë kryesorë në përpjekjet 
për përmirësimin e perceptimit të publikut dhe për qasje te qytetarët, gjendja 
aktuale e raportimit të çështjeve që ndërlidhen me sistemin prokurorial në Kosovë 
dhe niveli i bashkëpunimit me media dhe shoqërinë civile domosdoshmërisht na 
shtynë drejt përpjekjeve të vazhdueshme për avancimin e bashkëpunimit.

Ky objektiv synohet të përmbushet përmes aktiviteteve të parapara, si:

- Trajnimeve të brendshme, ndërinstitucionale, me mediat dhe shoqërinë 
civile;

- Shkëmbimit të përvojave me institucionet vendore dhe ndërkombëtare;

- Hartimit të udhëzuesve në fushën e komunikimit; 

- Organizimit të takimeve me përfaqësues të mediave dhe shoqërisë civile; 

- Hulumtimeve të përbashkëta me interes për sistemin prokurorial dhe 

- Lidhjeve të akteve të bashkëpunimit. 

OBJEKTIVA IV - KOMUNIKIMI PROAKTIV

Përvoja e fituar gjatë hartimit të strategjisë së parë për komunikim dhe veçanërisht 
përvoja e fituar gjatë implementimit të saj ka treguar se strategjia e re duhet të 
përmbajë një objektiv më specifik, në të cilin përfshihet proaktiviteti në përgjithësi 
dhe brenda tij kreativiteti, unifikimi, veprimet koherente dhe krijimi i platformave 
të reja për komunikim të jashtëm. 

Në thelb, transparenca dhe qasja në informata publike ndikojnë në ngritjen e niveli 
të besimit të publikut ndaj sistemit prokurorial të Kosovës. Këto dy parime bazë 
jo vetëm që rrisin llogaridhënien, por ndikojnë edhe në një pavarësi më të madhe 
dhe në rritjen e besimit të publikut, andaj komunikimi proaktiv në vete përmban 
transparencë dhe qasje në informata.

Përmes komunikimit proaktiv synohet fuqizimi i pjesëmarrjes aktive qytetare në 
luftimin dhe parandalimin e dukurive negative, informimin e vazhdueshëm për 
punët e sistemit prokurorial dhe ngritjen e llogaridhënies dhe përgjegjësisë. 

Ky objektiv me specifikat e veta ka për qëllim nxitjen më të madhe të aktivizimit të 
resurseve humane në fushën e komunikimit brenda sistemit prokurorial të Kosovës, 
bërjen e veprimeve komunikuese në kohë reale, koordinimin e komunikimit të 
brendshëm dhe unifikimin e përgjithshëm të tij. Po ashtu, objektivi përmban edhe 
veprimet e hershme për identifikimin e orientimeve komunikuese në raport me 
qytetarët, gjetjen e subjekteve komunikuese dhe shtimin e mundësive përmes 
krijimit të formave të ndryshme për komunikim sa më proaktiv. 

Ky objektiv synohet të përmbushet përmes aktiviteteve të parapara, si:

- Fuqizimi dhe përkrahja e iniciativave profesionale të stafit për komunikim 
të brendshëm dhe të jashtëm

- Veprimi dhe reagimi në kohë reale;

- Unifikimi i  komunikimit në sistemin prokurorial;

- Avancimi i informimit të rregullt të kryeprokurorëve dhe prokurorëve lidhur 
me ngjarjet ditore nga fushëveprimtaria e sistemit prokurorial;

- Identifikimi i palëve kyçe, me të cilat duhet të komunikojë sistemi prokurorial 
për të arritur objektivat e komunikimit;

- Identifikimi i mesazheve kyçe për publikun që synon t’i komunikojë sistemi 
prokurorial;

- Komunikimi efikas dhe efektiv në raste specifike dhe

- Komunikimi përmes rrjeteve sociale.

